
Kashiyatravidhyupadesham

కాశీయాత్రావిధ్యుపదేశమ్

- శివపార్వతీసంవాదే -

కాశీయాత్రావిధిం  వక్ష్యే శ‍ృణుసాదరమమ్బికే ।
నియమా బహవః సన్తి కాశీయాత్రారతాత్మనామ్  ॥ ౯౯॥
తతస్త్వయం సముచ్చార్యో మన్త్రః  సర్వార్థసాధకః  ।
పూజయిత్వా విశేషేణ లిఙ్గరూపిణమీశ్వరమ్  ॥ ౧౦౯॥
శివ గౌరీపతే శ్రీమన్  భక్తవత్సల శఙ్కర ।
కాశీయాత్రాం  కరిష్యేఽహం నిర్విఘ్నం కురు సర్వదా ॥ ౧౧౦॥
అథ గణేశ మన్త్రః
విఘ్నేశ భక్తవరద విఘ్నరాజ గణాధిప ।
కాశీయాత్రాం  కరిష్యేఽహం నిర్విఘ్నం కురుసర్వదా ॥ ౧౧౧॥
అథ భైరవ  మన్త్రః
కాలభైరవ  సర్వాత్మన్ కాలనాశకర ప్రభో  ।
కాశీయాత్రాం  కరిష్యేఽహం నిర్విఘ్నం కురు సర్వదా ॥ ౧౧౨॥
అథ దుర్గా మన్త్రః
జయ దుర్గే జగద్వన్ద్యే  జయ దుర్గే శివప్రియే  ।
కాశీయాత్రాం  కరిష్యేఽయం నిర్విఘ్నం కురు సర్వదా ॥ ౧౧౩॥
తతో మాం వృషభారూఢం దివ్యమఙ్గలవిగ్రహమ్   ।
ముక్తాదామపరీతాఙ్గం  మఙ్గలప్రదముత్తమమ్   ॥ ౧౧౪॥
గౌరీభూషితవామాఙ్గమభయప్రదసత్తమమ్   ।
ధ్యాత్వా సమ్యక్తతో గచ్ఛేదన్యగ్రామం  శుభే దినే ॥ ౧౧౫॥
నిరాహారేణ నిర్గచ్ఛేన్మౌనవ్రతపరాయణః   ।
అగృహీత్వోపానహ్రాదీన్కీటానస్పృశ్య  భూగతాన్ ॥ ౧౧౬॥
శివ గౌరీపతే శ్రీమన్  విశ్వనాథ సదాశివ ।

కల్యాణదేతి సతతం స్మరన్ మన్త్రమిమం  జపన్ ॥ ౧౧౭॥
రుద్రాధ్యాయస్యచావృత్తిః  కర్తవ్యా  విధిపూర్వకమ్ ।
తతో రుద్రాక్షభస్మాది  ధృత్వా గచ్ఛేద్యథావిధి ॥ ౧౩౬॥
ఏవం ప్రయత్నతో  నిత్యం గన్తవ్యం విధిపూర్వకమ్ ।
యాత్రాఫలేప్సుభిర్మర్త్యైః   శైవః  శివపరాయణః ॥ ౧౩౭॥
కాలత్రయేఽపి  కర్తవ్యం శివలిఙ్గస్య  పూజనమ్ ।
మధ్యాహ్నే శివతుష్ట్యర్థం   భోజనీయాః శివార్చకాః ॥ ౧౩౮॥
తతః శివకథాః శ్రావ్యాః  శ్రోతవ్యాః  పాపనాశికాః ।
ఆసాయమతియత్నేన తతః సన్ధ్యాశివార్చనమ్  ॥ ౧౩౯॥
ఏవం యాత్రారతైః   శైవైర్మద్భక్తైస్తు    పదే పదే ।
అశ్వమేధఫలం పూర్ణం  ప్రాప్యతే  నాత్ర సంశయః ॥ ౧౪౦॥
యథాయాత్రాపరం  శైవం  దృష్ట్వా  తత్పితరః ప్రియే  ।
అత్యన్తం మోదమానాస్తే నృత్యం కుర్వన్తి యత్నతః ॥ ౧౪౧॥
నరకే పతితానస్మానుద్ధరిష్య  త్యయం సుతః ।
కాశ్యాం శ్రాద్ధం   విశేషేణ కరిష్యతి న సంశయః ॥ ౧౪౨॥
జ్ఞానవాపీజలం  రమ్యం ధృవకృతామృతముత్తమమ్ ।
దాస్యత్యస్మభ్యమమలమయం నాస్త్యత్ర సంశయః ॥ ౧౪౩॥
జ్ఞానవాపీతటే  రమ్యే సోఽయమస్మభ్యమోదరాత్ ।
శ్రాద్ధం   కృత్వా విధానేన పిణ్డదానం  కరిష్యతి ॥ ౧౪౪॥
స్నాత్వాఽయం శివగఙ్గాయాం  వంశోద్ధారకరః  సుతః ।
శ్రాద్ధం   కృత్వా విధానేన పిణ్డదానం  కరిష్యతి ॥ ౧౪౫॥
అయం కార్కోటకే కుణ్డే విషదుఃఖవినాశకే ।
స్నాత్వా శ్రాద్ధం   పిణ్డదానం  కరిష్యతి న సంశయః ॥ ౧౪౬॥
శ్రీమదోఙ్కరకుణ్డేఽపి   స్నాత్వా శ్రాద్ధం   కరిష్యతి ।
పిణ్డదానమయం  కృష్ణతిలైః   సార్ధం  కరిష్యతి ॥ ౧౪౭॥
కేదారకుణ్డే విమలే పిణ్డదానం  కరిష్యతి ।
జలం కృష్ణతిలైః   సార్ధం  బహుదాస్యత్యసంశయమ్ ॥ ౧౪౮॥

పద్భ్యాం వా యజ్జలం  స్పృష్ట్వా  కాశీస్థమఘనాశనమ్  ।
దాస్యత్యక్షయ్యమమలం దుఃఖం త్యాజ్యం తతః పరమ్ ॥ ౧౪౯॥
॥ ఇతి శివరహస్యాన్తర్గతే  కాశీయాత్రావిధ్యుపదేశం  సమ్పూర్ణమ్  ॥
- ॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౧౨ । వావృత్తశ్లోకాః  ॥

- .. shrIshivarahasyam . ugrAkhyaH saptamAMshaH . adhyAyaH 12 . vAvRRittashlokAH

..

Notes:

Śiva శివ details to Pārvatīపార్వతీ about the do’s and don’t’s of Kaśīyātrā కాశీయాత్రా .

Some Śloka-s are collated here for this webpage.

Kaśī కాశీ harbors several TīrthaKṣetra తీర్థక్షేత్ర  that are outlined in ŚivaRahasyam

saptāṃśaḥ శివరహస్యం సప్తాంశః.
Proofread by Ruma Dewan

